
[bookmark: _GoBack]ACORD DE LA MESA DEL PARLAMENT PEL QUAL S’APROVA LA VERSIÓ EN OCCITÀ (ARANÈS) DE LA LLEI 6/2017, DEL 9 DE MAIG, DE L’IMPOST SOBRE ELS ACTIUS NO PRODUCTIUS DE LES PERSONES JURÍDIQUES

De conformitat amb el que disposen l’article 6.5 de l’Estatut d’autonomia de Catalunya; l’article 4 de la Llei 2/2007, del 5 de juny, del Diari Oficial de la Generalitat de Catalunya, i l’article 7 de la Llei 35/2010, de l’1 d’octubre, de l’occità, aranès a l’Aran, la Mesa del Parlament, en la sessió tinguda el dia 18 de juliol de 2017, ha aprovat la versió en occità, en varietat aranesa, de la Llei 6/2017, del 9 de maig, de l’impost sobre els actius no productius de les persones jurídiques, aprovada pel Ple del Parlament en la sessió tinguda el dia 26 d’abril de 2017 i publicada en el Butlletí Oficial del Parlament de Catalunya número 400, del 4 de maig de 2017, i en el Diari Oficial de la Generalitat de Catalunya número 7368, del 12 de maig de 2017, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.

Palau del Parlament, 18 de juliol de 2017

El secretari tercer	La presidenta




Joan Josep Nuet i Pujals	Carme Forcadell i Lluís




ACÒRD DERA MESA DETH PARLAMENT PETH QUAU S’APRÒVE ERA VERSION EN OCCITAN (ARANÉS) DERA LEI 6/2017, DETH 9 DE MAI, DER IMPÒST SUS ES ACTIUS NON PRODUCTIUS DES PERSONES JURIDIQUES

De conformitat damb çò que dispòsen er article 6.5 der Estatut d’autonomia de Catalonha; er article 4 dera Lei 2/2007, deth 5 de junh, deth Diari Oficial de la Generalitat de Catalunya, e er article 7 dera Lei 35/2010, der 1 d’octobre, der occitan, aranés en Aran, era Mesa deth Parlament, ena session aguda eth dia 18 de junhsèga de 2017, a aprovat era version en occitan, en varietat aranesa, dera Lei 6/2017, deth 9 de mai, der impòst sus es actius non productius des persones juridiques, aprovada peth Plen deth Parlament ena session aguda eth dia 26 d’abriu de 2017 e publicada en Butlletí Oficial del Parlament de Catalunya numèro 400, deth 4 de mai de 2017, e en Diari Oficial de la Generalitat de Catalunya numèro 7368, deth 12 de mai de 2017, eth tèxte dera quau se reprodusís de contunh, ar efècte que se publique en Diari Oficial de la Generalitat de Catalunya e s’i includisquen eth numèro e era data dera lei publicada, e tanben era formula de promulgacion.

Palau deth Parlament, 18 de junhsèga de 2017

Eth secretari tresau	Era presidenta



Joan Josep Nuet i Pujals	Carme Forcadell i Lluís






Lei der impòst sus es actius non productius des persones juridiques 
(tram. 202-00044/11)
Preambul
I
Era distribucion dera riquesa ei de mès en mès desparièra, autant ena Organizacion entara Cooperacion e eth Desvolopament Economics coma en Espanha e Catalonha, coma tanben ei mès desparièra era distribucion dera renda, aspècte qu’a estat objècte d’estudis contrastadi. Segons donades deth Banc d’Espanha, entre es ans 2002 e 2011, eth 25% des larèrs mès rics aumentèc er auviatge en un 45%, deth temps qu’eth 25% des larèrs mès praubes lo redusic en un 5%. Aguesta anautida desigualtat ena riquesa justifique era utilizacion d’esturments fiscaus entà redusir-la, en tot evitar penalizar eth creishement economic. Actuaument ei pleament acceptat qu’es tributs, ath delà d’èster eth mejan principau entà obtier es recorsi de besonh entà sostier es despenes publiques, tanben an de contribuïr ara redistribucion dera renda e an de servir coma esturment entà atier es principis e es fins sociaus, entre es quaus i é era foncion sociau deth dret ara proprietat.
En encastre tributari, non ei facil arténher finalitats redistributives e, ath madeish temps, de creishement economic, pr’amor que son objectius fòrça incompatibles en un madeish impòst: es impòsti redistributius acostumen a redusir eth creishement economic potenciau e, per contra, es impòsti mès eficienti sòlen èster regressius. Er impòst sus actius non productius que cree aguesta lei ei un des cassi de figura tributària que permet conjugar toti dus objectius. D’un costat, se graven de manèra progressiva es actius non productius que son en mans de persones juridiques, çò que permet arténher un cèrt nivèu redistributiu en sosméter a ua major pression fiscau es persones juridiques qu’an un major volum d’actius improductius. De un aute costat, un impòst d’aguest tipe ei eficient pr’amor que pòt favorizar un usatge mès productiu des actius. Eth hèt de gravar uns actius non afèctes ara activitat economica hè possible qu’es persones juridiques subjèctes ar impòst sagen d’utilizar eth sòn auviatge d’ua manèra mès eficienta damb era substitucion d’actius improductius per d’auti de mès rentables.
Er impòst sus actius non productius des persones juridiques a tanben er objectiu de redusir es practiques actuaus d’evasion e elusion fiscau, que consistissen en transportar auviatge personau a estructures societàries entà amagar vertadères titularitats e, donques, capacitats economiques. Era destinacion a usatges privadi des actius era titularitat des quaus se formalize a nòm de persones juridiques e que non son afèctes a activitats productives ei ua practica elusiva e insolidària que genère pèrta de recaptacion, grèus iniquitats orizontaus e verticaus e ua pèrta d’eficiéncia economica. Donques, es poders publics an era obligacion d’eliminar es estimulacions ad aguesta sòrta de practiques.
En aguest sens, e pes rasons d’interès generau que s’an exposat, ei pertinent crear er impòst sus actius non productius, qu’a per objècte gravar es actius non productius des persones juridiques damb era fin de desfavorizar es possibles estratègies d’elusion fiscau, melhorar era eficiéncia ena utilizacion d’aguesti actius de contengut economic e contribuïr, en part, a ua cèrta redistribucion.
II
Era Lei compde catorze articles, estructuradi en cinc capítols, e tres disposicions addicionaus e dues disposicions finaus.
Eth capítol prumèr, «Disposicions generaus», compren dus articles: eth prumèr descriu er objècte der impòst, e er aute determine qu’er encastre d’aplicacion se circonscriu en territòri de Catalonha.
Eth capítol dusau, dedicat as elements essenciaus der impòst, includís era definicion deth hèt imposable, que se concrète ena possession per part des subjèctes passius de determinadi actius non productius plaçadi en Catalonha. Aguesti actius son es bens immòbles, determinadi veïculs de motor, embarcacions e aeronaus, e tanben objèctes d’art e antiquitats que supèren ua determinada valor e jòies. Es auti dus apartats d’aguest madeish precèpte identifiquen, per ua costat, es suposicions de possession qu’includís eth hèt imposable e, per ua auta, quini son es punts de connexion entà determinar era situacion en Catalonha de cadun des actius subjèctes ar impòst, en tot respectar eth principi de territorialitat.
Er article 4 establís en quines suposicions s’enten qu’un actiu ei non productiu. Era seleccion e era descripcion d’aguesti actius (e dera sua destinacion o usatge) s’inspire en objectiu der impòst de subervier enes situacions irregulares, en sens qu’es bens demoren ath marge de quinsevolhe vinculacion damb era activitat o objècte empresariau deth subjècte passiu. En concrèt, s’identifiquen tres suposicions o circonstàncies. Eth prumèr cas se da quan er actiu s’a cedit gratuïtament as proprietaris, sòcis e particèps dera empresa o a persones restacades, que les destinen ar usatge o profitament privatiu e, donques, ath marge de quinsevolhe utilitat empresariau o productiva, reflèxe d’aquera practica damb intencion elusiva a qué hège referéncia er apartat anterior d’aguest preambul. Logicament, ne demore excludit era suposicion en qué era cession der actiu a natura de rendiment en espècia entad aqueth que n’a er usatge. Eth madeish article tanben regule tot aquerò relatiu ara cession der usatge der actiu damb caractèr onerós (damb prètz) a favor des madeishes persones abans soslinhades, e quan er usatge o profitament tanben ei privat. Mès s’excludís eth cas en qué concorren tres condicions o requisits: qu’era persona restacada que n’a cedit er usatge trabalhe de manèra efectiva entara empresa, que recebe entad aguest trabalh ua remuneracion que constituïsque era sua principau hònt de renda procedenta deth trabalh e qu’era contraprestacion entad aguesta cession d’usatge sigue prètz de mercat. Era darrèra suposicion a ua posita mès generau e afècte a quinsevolh actiu que non sigue afècte a cap activitat economica o de servici public, excludidi es actius eth prètz d’aqueriment des quaus non supère er impòrt des beneficis non distribuïdi en exercici der aqueriment der actiu e enes dètz ans anteriors ad aguest, ua norma damb ua cèrta tradicion en encastre tributari, especificament aplicabla en çò que hè ara determinacion de bens afèctes ara activitat en diferenti impòsti. Er article 4 incorpòre un apartat en qué, de manèra exprèssa, s’excludissen deth concèpte d’actius non productius es bens o actius que se destinen a usatge o gaudi des trabalhadors. Fin finau, eth tresau apartat d’aguest article hè remission ar impòst sus societats en çò que tanh ath concèpte de persona o entitat restacada.
Er article 5 establís determinades suposicions d’exempcion subjectiva (es administracions publiques e es organismes e entitats de dret public, es representacions diplomatiques, es burèus consulars e es organismes internacionaus) e objectives (es bens immòbles des entitats sense ànim de lucre que se destinen de manèra exclusiva as sues respectives fins pròpries non lucratives).
Er article 6 determine qu’ei eth subjècte passiu der impòst, a títol de contribuable, tota persona juridica e tanben quinsevolh entitat que, sense auer personalitat juridica, constituís ua unitat economica o auviatge separat susceptible d’imposicion. En toti dus cassi, cau qu’agen objècte mercantil.
En çò que hè as normes de quantificacion deth tribut, se definís era basa imposabla pera soma des valors corresponentes as actius non productius, cadua des quaus avalorada segons eth tipe de ben gravat, e era quòta intègra se determine pera aplicacion d’ua tarifa progressiva. Eth darrèr precèpte d’aguest capítol fixe era data de meritacion der impòst en 1 de gèr de cada an.
Es capítols tresau e quatau hèn referéncia, respectivament, as normes de gestion e aplicacion deth tribut e ath regim sancionador.
Fin finau, eth capítol cincau incorpòre un darrèr article que dispòse era obligacion de subministrament d’informacion a cargue des persones que se dediquen ara venda d’òbres d’art, antiquitats e jòies, e remet a ua futura orde entara determinacion dera forma e es tèrmes de compliment deth subministrament dera informacion requerida.
En çò que hè as disposicions addicionaus, ath delà des clausules abituaus d’autorizacion dera Lei de pressupòsti entara modificacion de determinadi elements deth tribut e de referéncia ara normativa d’aplicacion supletòria, se dispòse ua data excepcionau de meritacion der impòst entath 2017, que se fixe en 30 de junh.
Es dues disposicions finaus determinen, respectivament, era entrada en vigor dera Lei e era autorizacion deth desplegament reglamentari.
Capítol I. Disposicions generaus
Article 1. Objècte der impòst 
Er impòst sus es actius non productius a per objècte gravar es bens non productius e determinadi drets que requèn sus aguesti bens que formen part der actiu deth subjècte passiu.
Article 2. Àmbit d’aplicacion
Er impòst sus es actius non productius ei exigible en tot eth territòri de Catalonha.
Capítol II. Elements essenciaus der impòst
Article 3. Hèt imposable
1. Constituís eth hèt imposable der impòst sus es actius non productius era possession der subjècte passiu, ena data dera meritacion der impòst, des actius següents, tostemp que non siguen productius e siguen plaçadi en Catalonha: 
a) Bens immòbles.
b) Veïculs de motor damb ua poténcia parièra o superiora a dus cents shivaus.
c) Embarcacions de léser.
d) Aeronaus.
e) Objèctes d’art e antiquitats damb ua valor superiora ara qu’establís era Lei der auviatge istoric.
f) Jòies.
2. As efèctes de çò que dispòse er apartat 1, era possession des actius ei determinada per: 
a) Era titularitat d’un dret reau de superfícia, d’usufruit, d’usatge o de proprietat. Era realizacion deth hèt imposable que correspone d’entre es qu’establís aguesta letra, per orde en qué apareishen, determine qu’er immòble non sigue subjècte as modalitats restantes establides per aguesta madeisha letra.
b) Er usatge coma conseqüéncia dera cession derivada dera realizacion d’ua operacion d’arrendament financèr o coma conseqüéncia der aqueriment deth ben damb resèrva de domeni.


c) Er usatge derivat de quinsevolh acòrd que, damb independéncia dera sua instrumentacion juridica, permete era transferéncia substanciau de toti es risqui e beneficis inerenti ara proprietat der actiu objècte der acòrd.
3. S’entenen plaçadi en Catalonha, as efèctes d’aguest impòst: 
a) Es bens immòbles plaçadi en territòri de Catalonha.
b) Es veïculs de motor, es embarcacions, es aeronaus, es òbres d’art, es antiquitats e es jòies era possession des quaus correspon as contribuents d’aguest impòst.
Article 4. Concèpte d’actius non productius
1. S’enten qu’es actius a qué hè referéncia er article 3.1 non son productius, as efèctes d’aguest impòst, en quinsevolhe des suposicions següentes: 
a) Se se cedissen de manèra gratuïta as proprietaris, sòcis e particèps deth subjècte passiu o a persones restacades ad aguesti, dirèctament o per miei d’entitats participades per quinsevolh d’eri, e que les destinen totaument o parciaument ar usatge pròpri o ath profitament privat, a excepcion qu’utilizar-les constituïsque rendiment en espècia, d’acòrd damb çò que dispòse era norma der impòst sus era renda des persones fisiques. En cas qu’eth ben sigue utilizat parciaument entà fins particulares, se considère actiu non productiu sonque era part o proporcion que se destine ad aguestes fins.
b) Se se’n cedís er usatge, mejançant prètz, as proprietaris, sòcis e particèps deth subjècte passiu o a persones fisiques restacades ad aguesti, o a entitats participades per quinsevolh d’eri, entà èster destinadi totaument o parciaument a usatges o profitaments privadi, a excepcion qu’es proprietaris, sòcis, particèps o persones restacades satisfèsquen entara cession deth ben eth prètz de mercat, trabalhen de manèra efectiva ena societat e perceben per açò ua retribucion d’impòrt superiora ath prètz de cession. Se considèren actius productius es que son arrendadi a prètz de mercat as proprietaris, sòcis e particèps o a persones restacades ad aguesti, o a entitats participades per quinsevolh d’eri, e son destinadi ar exercici d’ua activitat economica.
c) Se non son afèctes a cap activitat economica o de servici public. Son actius afèctes a ua activitat economica es que, coma factor o miei de produccion, s’utilizen ena espleita dera activitat economica deth subjècte passiu.
2. As efèctes de çò que dispose era letra c, non se considèren bens non productius es qu’an un prètz d’aqueriment que non supère er impòrt des beneficis non distribuïdi obtengudi pera entitat, tostemp que provenguen deth desvolopament d’activitats economiques, damb eth limit der impòrt des beneficis obtengudi autant en madeish an der aqueriment coma enes darrèri dètz ans anteriors. S’i assimilen es dividends que provien de valors qu’autregen, aumens, eth 5% des drets de vòt e se possedissen damb era fin de dirigir e gestionar era participacion, tostemp que, ad aguesti efèctes, se dispòse dera corresponenta organizacion de mieis materiaus e personaus, e era entitat participada non age coma activitat principau era gestion d’un auviatge mobiliari o immobiliari, d’acòrd damb era definicion dera Lei 19/1991, deth 6 de junh, der impòst sus er auviatge. Es ingrèssi obtengudi pera entitat participada an de procedir, aumens en 90%, deth desvolopament d’activitats economiques.
3. Es actius a qué hè referéncia er apartat 1 non se considèren improductius enes suposicions següentes: 
a) Se se destinen ara utilizacion o ath gaudi des trabalhadors non proprietaris, non sòcis o non particèps dera societat o entitat que constituís rendiment en espècia d’aguesti.
b) Se se destinen as servicis economics e socioculturaus deth personau ath servici dera activitat.
4. S’enten per persones o entitats restacades es que ne son as efèctes der impòst sus societats.
Article 5. Exempcions 
Son exempti der impòst sus es actius non productius: 
a) Es administracions publiques e es organismes e entitats de dret public.
b) Es representacions diplomatiques, es burèus consulars e es organismes internacionaus damb sedença en Catalonha.
c) Es bens immòbles des fondacions, des organizacions non governamentaus e, en generau, des entitats sense ànim de lucre, tostemp que se destinen, de manèra exclusiva, as sues fins pròpries non lucratives.
Article 6. Subjècte passiu
Son subjèctes passius der impòst sus es actius non productius, a títol de contribuents, es persones juridiques e es entitats que, sense auer personalitat juridica, constituïssen ua unitat economica o auviatge separat susceptible d’imposicion, definides coma obligadi tributaris pera norma tributària generau. En toti es cassi eth subjècte passiu a d’auer objècte mercantiu.
Article 7. Basa imposabla 
1. Era basa imposabla der impòst sus es actius non productius ei constituïda pera soma des valors corresponentes a toti es actius non productius a qué hè referéncia er article 3.
2. Es actius s’an d’avalorar, a efèctes der impòst sus es actius non productius, d’acòrd damb es normes següentes: 
a) Eth dret reau de superfícia, eth dret reau d’usufruit, eth dret reau d’usatge e eth dret de proprietat sus bens immòbles, pera valor cadastrau deth ben immòble actualizada ena Lei de pressupòsti corresponenta.
b) Es veïculs de motor, es embarcacions e es aeronaus, pera sua valor de mercat. Se pertòque, s’apliquen es taules d’avaloracion de veïculs usadi aprovades as efèctes der impòst sus transmissions patrimoniaus e actes juridics documentadi e der impòst sus successions e donacions en vigor ena data de meritacion der impòst.
c) Es objèctes d’art, antiquitats e jòies, pera valor de mercat ena data de meritacion der impòst.
d) Es bens der usatge des quaus se sigue cessionari coma conseqüéncia d’ua operacion d’arrendament financèr, pera valor determinada pes normes aplicables as arrendaments en impòst sus transmissions patrimoniaus e actes juridics documentadi.
e) Se non son aplicables es normes anteriores, es bens e drets s’an d’avalorar pera sua valor de mercat.
Article 8. Quòta intègra 
Era quòta intègra se determine per aplicacion ara basa liquidabla dera escala següenta: 
	Basa liquidabla enquia (èuros)
	Quòta intègra (èuros)
	Rèsta basa liquidabla enquia (èuros)
	Tipe aplicable (%)

	0,00
	0,00
	167 129,45
	0,210

	167 129,45
	350,97
	167 129,43
	0,315

	334 252,88
	877,41
	334 246,87
	0,525

	668 499,75
	2 632,21
	668 500,00
	0,945

	1 336 999,75
	8 949,54
	1 336 999,26
	1,365

	2 673 999,01
	27 199,58
	2 673 999,02
	1,785

	5 347 998,03
	74 930,46
	5 347 998,03
	2,205

	10 695 996,06
	192 853,82
	E ath delà
	2,750





Article 9. Meritacion
Er impòrt der impòst sus es actius non productius se merite er 1 de gèr de cada an.
Capítol III. Gestion e aplicacion deth tribut
Article 10. Autoliquidacion der impòst
1. Es contribuents son obligadi a presentar era autoliquidacion der impòst sus actius non productius e a efectuar-ne er ingrès corresponent enes tèrmes e damb es condicions que s’establisquen per reglament.
2. Eth modèl d’autoliquidacion s’a d’aprovar per orde deth conselhèr deth departament competent en matèria d’isenda.
Article 11. Gestion, recaptacion e inspeccion der impòst
Era gestion, era recaptacion e era inspeccion der impòst sus es actius non productius corresponen ara Agéncia Tributària de Catalonha, d’acòrd damb çò qu’establís era lei que la regule.
Article 12. Recorsi e reclamacions
Contra es actes de gestion, liquidacion, inspeccion e recaptacion dictadi en encastre der impòst sus es actius non productius, se pòt interposar un recors de reposicion potestatiu o ben ua reclamacion economica administrativa deuant era Junta de Finances.
Capítol IV. Regim sancionador
Article 13. Infraccions e sancions
Eth regim d’infraccions e sancions en matèria der impòst sus es actius non productius ei eth vigent entàs tributs pròpris dera Generalitat.
Capítol V. Subministrament d’informacion
Article 14. Subministrament d’informacion pes galaries d’art, antiquaris e joieries 
Es persones fisiques o juridiques dedicades ara venda d’objèctes d’art, antiquitats e jòies an de remanar ara Agéncia Tributària de Catalonha, damb caractèr generau e ena forma e es tèrmes que determine er orde deth conselhèr deth departament competent en matèria d’isenda, informacion sus es aqueriments d’aguest tipe de bens per part de persones juridiques e entitats que, sense auer personalitat juridica, constituïsquen ua unitat economica o auviatge separat susceptible d’imposicion definides coma obligadi tributaris pera norma tributària generau.
Disposicions addicionaus
Prumèra. Autorizacion ara Lei de pressupòsti dera Generalitat
Era Lei de pressupòsti dera Generalitat de Catalonha pòt modificar es elements de quantificacion der impòst sus es actius non productius.
Dusau. Norma supletòria
Ena aplicacion d’aguest tribut regís supletòriament era legislacion generau tributària aplicabla en Catalonha e es normes complementàries que la despleguen.
Tresau. Meritacion der impòst er an 2017
En exercici deth 2017 er impòst sus es actius non productius se merite eth 30 de junh.
Disposicions finaus
Prumèra. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.
Dusau. Autorizacion de desplegament reglamentari
Se faculte eth Govèrn entà que dicte es disposicions de besonh entà desplegar e aplicar aguesta lei.

